
Салодкая зямля свабоды

У эфіры Радыё Свабода традыцыйна
пераважаюць міжнародныя і мясцовыя навіны,
правы чалавека, тэмы дэмакратыі і вайны
з тэрарызмам, але не паэзія. Беларусь, аднак, мае
свае адметнасьці — гэта адзінае месца ў Эўропе,
куды мы вымушаныя вяшчаць з-за межаў, як за
часам халоднай вайны. Беларусь таксама адна зь
нешматлікіх краінаў, дзе за вершы можна
апынуцца за кратамі. Некалькі хвілінаў паэзіі
ў праграме Беларускай службы Радыё Свабода
цалкам адпавядалі місіі Радыё: «шукаць,
атрымліваць і распаўсюджваць інфармацыю і ідэі,
не зважаючы на межы».

Выдатны амэрыканскі паэт ХІХ стагодзьдзя
Самуэль Фрэнсыс Сьміт пісаў:

Мая краіна, пра цябе,
Салодкую зямлю свабоды,
Пра цябе сьпяваю я…

Паэты зь Беларусі і ўсяго сьвету, юныя аматары і
нобэлеўскія ляўрэаты прысьвяцілі свае творы
свабодзе, гэтаму цудоўнаму чалавечаму стану,
праву на выбар і жыцьцё без прымусу. Свабодзе
для чалавека і для краіны, якую міжнародныя
праваабарончыя арганізацыі з году ў год адносяць
да змарнелай групы несвабодных.

Упэўнены, што і Беларусі некалі наканавана стаць
«салодкай зямлёй свабоды», пра якую натхнёна,
часам горка, але заўсёды з надзеяй сьпяваюць
аўтары вершаў, сабраных у гэтай кнізе.

